
 

 

133. löggjafarþing 2006–2007.
Þskj. 721  —  370. mál.

Svar
félagsmálaráðherra við fyrirspurn Önnu Kristínar Gunnarsdóttur um tekjur sveitarfélaga af
einkahlutafélögum.

1. Hvaða sveitarfélög hafa orðið fyrir umtalsverðu tekjutapi vegna fjölgunar einkahluta-
félaga og í hve miklum mæli er tekjutapið? Í svarinu verði bornar saman tekjur viðkom-
andi sveitarfélaga sl. fjögur ár og tekjur þeirra næstu fjögur ár áður en skattalögum var
breytt með lögum nr. 133/2001.

Ráðuneytið hefur ekki athugað hvort sveitarfélög hafi orðið fyrir tekjutapi við breytingu
á rekstrarformi fyrirtækja í einkahlutafélög. Upplýsingar um fjölda einstaklinga sem fært
hafa rekstur sinn yfir í einkahlutafélag og áhrif þess á útsvarsstofn eigenda liggja ekki fyrir
hjá ríkisskattstjóra. Án framangreindra upplýsinga er ógerningur að meta áhrif breytts
rekstrarforms á útsvarsstofn sveitarfélaga og allar tölur í því sambandi geta einungis verið
ágiskanir.

Breytingar sem gerðar voru á skattalögum með lögum nr. 133/2001 hafa haft margvísleg
efnahagsleg áhrif. Lækkun tekjuskatts á fyrirtæki hefur leyst úr læðingi aukin umsvif í
atvinnulífinu, skapað fleiri störf og auknar atvinnutekjur einstaklinga sem hafa skilað sér í
hækkun á útsvarsstofni sveitarfélaga. Þá má jafnframt geta þess að samhliða breytingum á
skattalögum voru reglur um reiknað endurgjald eigenda einkahlutafélaga hertar.

Skattkerfisbreytingar á undanförnum árum hafa að sama skapi aukið skatttekjur ríkissjóðs,
þ.m.t. vegna aukins fjármagnstekjuskatts. Sú aukning hefur skilað sér í stórauknu framlagi
ríkisins til Jöfnunarsjóðs sveitarfélaga þar sem sjóðurinn fær fast hlutfall innheimtra skatt-
tekna ríkissjóðs. Að raunvirði nemur hækkun á framlagi ríkissjóðs til Jöfnunarsjóðs 39%
milli áranna 2001 og 2005. 

Með hliðsjón af framangreindu er því tæpast hægt að fullyrða að sveitarfélögin hafi al-
mennt orðið fyrir tekjutapi vegna umræddra skattalagabreytinga. Á hitt má þó benda að
aðstöðumunur sveitarfélaga til tekjuöflunar hefur aukist á undanförnum árum og ekki er úti-
lokað að umræddar skattalagabreytingar hafi haft þar einhver áhrif. Reglur um úthlutun á 700
millj. kr. aukaframlagi ríkissjóðs í Jöfnunarsjóð sveitarfélaga á árunum 2006–2008 miða m.a.
að því að draga úr áhrifum aðstöðumunarins með því að veita sérstök framlög til sveitar-
félaga þar sem útsvarsstofn hefur hækkað minna en launavísitala Hagstofu Íslands.

Í töflu hér á eftir koma fram upplýsingar, sundurliðaðar eftir sveitarfélögum miðað við
núverandi sveitarfélagaskipan, um reiknaðar útsvarstekjur sveitarfélaga á árunum 1998–
2005. Jafnframt kemur fram breyting á útsvarstekjum, annars vegar milli áranna 1998 og
2001 og hins vegar milli áranna 2002 og 2005, ásamt breytingu á íbúafjölda milli áranna
2002 og 2005. Eins og sést í töflunni lækkuðu útsvarstekjur hjá tveimur sveitarfélögum milli
áranna 2002 og 2005. Líklegasta ástæða þess að útsvarstekjur standa í stað eða lækka er að
skattgreiðendum í sveitarfélaginu fækkar, t.d. vegna íbúafækkunar, minnkandi atvinnuþátt-
töku eða aukins atvinnuleysis. Þar sem samdráttur í útsvarstekjum er umfram íbúafækkun má
hugsanlega álykta að fjölgun einkahlutafélaga geti verið ein af skýringum samdráttar.

2. Hyggst ráðherra beita sér fyrir því að sveitarfélögum verði bætt það tekjutap sem þau
hafa orðið fyrir af völdum fyrrnefndrar lagabreytingar?

Eins og áður segir hefur heildarútsvarsstofn sveitarfélaga hækkað umtalsvert frá því að
lagabreytingin tók gildi. Hið sama má raunar segja um aðra tekjustofna sveitarfélaga, þ.e.
fasteignaskattsstofn og framlög Jöfnunarsjóðs sveitarfélaga. Milli áranna 2002 og 2005
hækkuðu heildarskatttekjur sveitarfélaga um 30,2%.  

Það er rétt að geta þess jafnframt að frá því að umræddar lagabreytingar tóku gildi hafa
verið gerðar ýmsar breytingar á tekjustofnum sveitarfélaga. 

Að tillögu tekjustofnanefndar sem starfaði á árinu 2000 og var skipuð fulltrúum ríkis og
sveitarfélaga voru útsvarsheimildir sveitarfélaga rýmkaðar með hækkun hámarksútsvars úr
12,04% í 12,70% árið 2001 og 13,03% árið 2002. Hækkun hámarksútsvars hefur skilað
sveitarfélögunum verulegum tekjuauka sem nam til að mynda tæplega 6 milljörðum kr. á
síðasta ári, miðað við fullnýtingu útsvarsheimilda og að teknu tilliti til hlutdeildar Jöfnunar-
sjóðs sveitarfélaga í útsvarstekjum sveitarfélaga.  

Tekjustofnanefnd sem skipuð var í tengslum við sameiginlegt átak ríkis og sveitarfélaga
til eflingar sveitarstjórnarstigsins skilaði í mars 2005 tillögum til ráðherra um ýmsar breyt-
ingar á tekjustofnum sveitarfélaga og fjármálalegum samskiptum ríkis og sveitarfélaga. Til-
lögur nefndarinnar, sem koma til framkvæmda í áföngum á árunum 2005–2008, fela í sér
varanlega tekjuaukningu fyrir sveitarfélögin sem nemur rúmlega 1,5 milljörðum kr. á ári en
á árunum 2005–2008 nema fjárhagsleg áhrif tillagna nefndarinnar og annarra breytinga sem
gerðar voru á tekjustofnum sveitarfélaga á starfstíma nefndarinnar samtals um 9,5 milljörð-
um kr. Í þeim tillögum er lögð sérstök áhersla á að jafna aðstöðumun sveitarfélaga. Á grund-
velli tillagna tekjustofnanefndar hefur ráðherra jafnframt skipað nefnd til að endurskoða
reglur um Jöfnunarsjóð sveitarfélaga og stendur sú endurskoðun nú yfir.
 Frekari breytingar á lögum um tekjustofna sveitarfélaga eru ekki áformaðar á yfirstand-
andi kjörtímabili.

